چه‌مكی سنوور
له‌نێوان پیرۆزی و نه‌فره‌تلێکراویدا
"تۆی له‌ من ون کرد و منی له ‌تۆ دوور
ئه‌و بستۆکه‌ی‌ دووژمن ناوی نا‌ سنوور" 
هێمن موکریانی
سنوور؛ ئه‌و ده‌سته‌واژه‌یه‌ی هه‌ر له‌گه‌ڵ په‌یدابوونیه‌وه‌ به‌رده‌وام زۆرترین پشکی 'پیرۆزی' و 'نه‌فره‌تی' به‌رکه‌وتووه‌. زۆرجار وا رێککه‌وتووه‌ که‌ سنوورێک له‌یه‌ککاتدا بۆ خه‌ڵکانێک پیرۆز بووبێت‌ و بۆ خه‌ڵکانێکی دیکه‌ نه‌فره‌تلێکراو. بۆ خه‌ڵکانێک بۆته‌ مایه‌ی ئازادی و بۆ خه‌ڵکانێکی دیکه‌ش مایه‌ی ژێرده‌ستی. له‌کاتێکدا خه‌ڵکانێک هه‌موو هه‌وڵێکیان داوه‌ تا سنوورێکی دیاریکراو به‌رزتر و پیرۆزتر رابگرن و تۆکمه‌ی بکه‌ن، له‌به‌رامبه‌ریشیدا خه‌ڵکانێک بۆ هه‌مان سنوور هه‌موو هه‌وڵێکیان ئه‌وه‌بووه‌ تا ئه‌و سنووره‌ ببه‌زێنن و بیڕووخێنن و به‌ر نه‌فره‌تیان داوه‌. ئیدی سنوور وه‌ك ده‌سته‌واژه‌یه‌كی ئاڵۆز و ته‌مومژاوی ته‌واوی ناكۆكی و ململانێ و شه‌ڕ و پێكدادانه‌كانی له‌ناو خۆیدا حه‌شارداوه‌. ناكۆكییه‌ تیره‌یی، خێڵایه‌تی، نه‌ته‌وه‌یی، ئایینی، ئایینزایی، ده‌وڵه‌تان و هێزه‌ ركه‌به‌ره‌كان و ... هتد. سنوور وه‌ك چه‌مك، وه‌ك شوێن، وه‌ك ئایدیا و ئامانج، چۆته‌ ناو سه‌رجه‌م كایه‌كانی ژیانه‌وه‌. بۆته‌ زاراوه‌یه‌كی وه‌ها كه‌ به‌بێ ئه‌و هیچ شتێك نه‌ناسرێته‌وه‌ و ده‌ستنیشان نه‌كرێت. لێره‌دا سنوور و سنوورپارێزان و سنوورشکێنه‌ران هه‌ن. سنوور چییه‌؟ کێ سنوورپارێزه‌ و کێ سنوور شکێن؟ وه‌ڵامی ئه‌م پرسانه‌ له‌گه‌ڵ کات و شوێن و بارودۆخ و بۆچوون و که‌س و کۆمه‌ڵگاکاندا ده‌گۆڕدرێت.
له‌م بابه‌ته‌دا؛ ناکرێ باس له‌هه‌موو مه‌ودا و بواره‌کانی سنوور، له‌ڕووی هزری، کۆمه‌ڵایه‌تی، سیاسی و چاندی و ...هتد بکرێت. ئه‌وه‌ی زیاتر لێره‌دا مه‌به‌ستمه‌ که‌مێک باسی لێوه‌ بکه‌م چه‌مکی ئه‌و سنووره‌ جوگرافیایه‌یه‌ که‌ به‌شێوه‌یه‌کی سه‌رسووڕهێنه‌ر ته‌واوی گۆی زه‌وی ته‌نیوه‌ته‌وه‌ و له‌لایه‌ن خودی مرۆڤه‌وه‌ له‌شێوه‌ی خه‌تخه‌تێنی منداڵانه‌ زه‌وی دابه‌شکراوه‌، به‌ڵام نه‌ک به‌ئامانجی یارییه‌کی منداڵانه‌، به‌ڵکو له‌سه‌ر بنه‌مای به‌رژه‌وه‌ندی خه‌ڵکانێک و له‌سه‌ر حیسابی خه‌ڵکانی تر، هه‌ڵچنراون، داڕێژراون و ده‌ستنیشانکراون. سنووری نێوان ماڵه‌کان، کۆڵانه‌کان، گه‌ڕه‌که‌کان، گونده‌کان، شارۆچکه‌ و شاره‌کان، هه‌رێمه‌کان، وڵاته‌کان و ده‌وڵه‌ته‌کان. هه‌موو ئه‌و سنوورانه‌ مخابن مرۆڤ خۆی له‌چوارچێوه‌ی کرده‌ی خۆپاراستن، پاوانکردن و دواجار به‌کۆمه‌ڵگابووندا دروستی کردوون. ئه‌و سنووره‌ جوگرافیاییانه‌ی داڕێژراون؛ زۆر جار بۆ خۆپاراستن بووه‌، به‌ڵام له‌هه‌مانکاتدا بۆته‌ زیندانێکی مه‌زن و ترسناکیش. زۆر جار به‌مه‌به‌ستی پاوانخوازێتی بووه‌، که‌چی له‌دواجاردا سه‌ری پاوانخوازانی خواردووه‌ و ته‌فروتونای کردوون‌. زۆر جار وه‌ک به‌شێکی گرنگی کرده‌ی به‌کۆمه‌ڵگابوون، به‌گه‌لبوون و به‌نه‌ته‌وه‌بوون په‌نای بۆ بردراوه‌، که‌چی له‌دواجاردا بۆته‌ مایه‌ی کۆمه‌ڵکوژی، دواکه‌وتوویی و ژێرده‌سته‌یی.
مه‌ترسیدارترین ئامرازی سنوورپاراستن و سنوورداڕشتن 'ده‌وڵه‌ت'ه. ده‌وڵه‌ت بۆخۆیشی پۆڵاییترین سنووری ده‌سه‌ڵاتخوازێتییه‌. ده‌سه‌ڵات بۆخۆیشی پێشێلکارترین هێزی سنووره‌کانه‌. سنووره‌کان سه‌ره‌تا وه‌ک رێگایه‌ک بۆ چاره‌سه‌ری کێشه‌ی خۆپاراستن و ئاسایشی ژیان و بژێوی داڕێژراون، به‌ڵام زۆری نه‌بردووه‌ که‌ به‌هۆی هه‌بوونی سنووره‌کانه‌وه‌ توانستی خۆپارستن و ئاسایش و بژێوی لاوازکردووه‌. سنووره‌کان له‌کاتێکدا بۆ چاره‌سه‌ری کێشه‌کان په‌نای بردراوه‌ته‌به‌ر، به‌ڵام خودی ئه‌و سنوورانه‌ بۆخۆیان بوونه‌ته‌‌ کێشه‌ و سه‌رچاوه‌ی زۆر کێشه‌ی تر. ئیدی ئێستا سنووره‌کان وه‌ک چۆن له‌نێوان پیرۆزی و نه‌فره‌تبووندا دێن و ده‌چن، ئاوهاش له‌نێوان رێگا‌یه‌ک بۆ چاره‌سه‌ری کێشه‌کان و له‌هه‌مانكاتدا ئاسته‌نگێك له‌به‌رده‌م چاره‌سه‌ری کێشه‌ و سه‌رچاوه‌یه‌کی سه‌ره‌کی کێشه‌کان دێن و ده‌چن. سنوور و داڕشتنی سنووره‌کان وه‌ک چۆن به‌ مافێک و رێگایه‌ک بۆ پاراستن و مسۆگه‌ر هێشتنه‌وه‌ی مافه سروشتییه‌‌کان بینراوه‌، ئه‌وا له‌لایه‌کی دیکه‌وه‌ لابردنی سنووره‌کان و بێسنووری وه‌ک جۆرێک له‌ ماف و مسۆگه‌ربوونی مافه‌ سروشتییه‌کانیش به‌رده‌وام ده‌بینرێت.
ئیدی 'سنوور' بێسنوور کێشه‌ی لێکه‌وتۆته‌وه‌ و بۆخۆی بۆته‌ قورسترین کێشه‌ی مێژوو و ئه‌مڕۆی کۆمه‌ڵگاکانی مرۆڤایه‌تی. بێگومان سه‌ره‌تا ده‌سته‌واژه‌ی سنوور وه‌ک گوزارشتێک بۆ هه‌بوونی شوێنێکی ده‌ستنیشانکراوی نیشته‌جێبوون و مانه‌وه‌ و خۆپاراستن بووه‌. به‌ڵام تاهاتووه‌ سنووری ئه‌و پێناسه‌ و گه‌وهه‌ره‌ی خۆی تێپه‌ڕاندووه‌ و مه‌ودا و واتای دیکه‌ی له‌خۆوه‌گرتووه.
رێبه‌ر عه‌بدوڵڵا ئۆجه‌لان له‌ به‌رگرینامه‌یه‌کی خۆی به‌ناوی' له‌ده‌وڵه‌تی راهیبی سۆمه‌ره‌وه‌ به‌ره‌و شارستانی دیموکراتی'دا وه‌ها باس له‌سه‌ره‌تاکانی ده‌رکه‌وتنی چه‌مکی سنوور و سنووربه‌ندییه‌کان ده‌کات و ده‌فه‌رمووێ: "لەگەڵ دەرکەوتنى کۆمەڵگاى چینایەتیدا پێشکەوتنەکان لەم بوارەدا زیاتر پەرەیان سەند. دەرکەوتنى پەرستگاى پیرۆز، شار، موڵکایەتى، بازرگانى و ئامرازى دەوڵەت کە بەڕێوەبەرێتى هاوبەشى هەموویانە، رێگا لەپێش زاراوەى سنوورەکانى ناوەوە و دەرەوە دەکاتەوە کە پێویستى بە بەرپرسیارێتى هەیە. لە کاتێکدا سنوورەکانى ناوەوەى کۆمەڵگا بە تەواوى بە هى خۆى دادەنێت، سنوورەکانى دەرەوەش بە هى بیانییەکان دەبینێت. بەمجۆرە لەکاتێکدا ئەو پارچە خاکەى سنوورەکەى دیاریکراوە و لەژێر فەرمانڕەوایەتى دەوڵەت دایە بە زاراوەى وڵات ناو دەبرێت، ئەوا ئەوانەى دەرەوەى سنووریش بە خاکە بیانییەکان ناو دەبرێن. لەسەردەمى سۆمەریەکاندا زاراوەى وڵات مەودایەکى باش دەبڕێت. تەنانەت لەژێر ناوى "دیلمۆن" بۆ زاراوەیەک بەرز دەکرێتەوە کە بە بەهەشت دەچوێنرێت. لە میتۆلۆژیاى سۆمەریەکاندا "دیلمۆن" واتاى وڵاتى بەهەشتە. لەم رۆژە بەدواوە ئەم زاراوەیە بایەخ و گرنگى خۆى پاراستووە و بەردەوام بـووە. هیچ کۆمەڵگایەک بە ئەندازەى سۆمەریەکان لەوەدا سەرکەوتوو نەبوون کە شار و خاکەکەى خۆیان مەزن بکەن. وەکو دیارە بۆ یەکەمین جار ئاواکردنى ژیانى شار و بەرهەمى هەمەجۆر و بەپیت و زێدە رۆڵێکى دیاریکراوى لەمەدا هەیە. بەرامبەر بەمەش، بێ وڵاتبوون یاخود تێکچوونى وڵات و داگیرکردنى بە گەورەترین کارەسات دادەنرێت. سۆمەریەکان بە ئێش و ئازارترین لاوک و داستانى خۆیان لە کاتى رووخانى شارستانیەتی شارەکان پێشخستووە. لە داستانى وڵات گەوهەرى هەموو داستانەکان پێکدێنێت و تاکو رۆژگارى ئەمڕۆشمان وەکو رەسەنترین شاکارى ئەدەبى دەناسرێن."
هه‌روه‌ها له‌په‌یوه‌ندی سنوور به‌ ده‌وڵه‌ت و سه‌رمایه‌ و شه‌ڕ تا رۆژی ئه‌مڕۆ، رێبه‌ر ئۆجه‌لان وه‌ها ده‌ستنیشانی ده‌کات:" بەدەزگابوونى دەوڵەت و پێکهاتەى بەرهەمهێنانى کۆمەڵگاى سەرمایەدارى زاراوەى وڵات بەرجەستەتر دەکات. کاتێک رەوشى بازاڕى نەتەوەیى و زمانى هاوبەش و وشیارى مێژوویى لە نزیکەوە بە زاراوەى نیشتمان پەیوەندیدار دەبن، کێشەکانى سنوور زیاتر تەشەنە دەکەن. تەنانەت لەپێناو "بستێک خاکى نیشتیمان"دا بیر لە هەڵگیرساندنى شەڕ دەکرێتەوە. لە دەورى تەوەرەى قازانجکردندا هەلومەرجەکانى سەرمایەدارى پێبەپێى دەبێتە خاوەن کارەکتەرێک شەڕى نێوان وڵاتان دەوروژێنێت. کاتێک خاکى زیاتر بە واتاى قازانجى زیاتر بێت، وڵاتپارێزى کە سەرەتا واتایەکى پیرۆزى هەیە، دەکرێت بەهەستێکى شۆڤێنى و پەلاماردەرانە و پاشڤەڕۆ دەبێت و رێگا لەپێش چەندین شەڕى ناڕەوایانە دەکەنەوە. هەربۆیە زێدەڕۆیى سەرمایەدارى سەبارەت بە زاراوەى وڵات، لەگەڵ دەمارگیرى نەتەوەپەرستى، رێگا لەپێش خوێناویترین شەڕەکانى مێژووى شارستانیەت کردۆتەوە. بە گوێرەى هەلومەرجەکانى رۆژگارى ئەمڕۆمان بەرژەوەندى خۆپەرستانەى سەرمایەدارى لەمیانەی پێشکەوتنێکى بە پێچەوانەوە، هەوڵ دەدات لە رێگاى "بە جیهانیبوون"دا قەرەبووى بکاتەوە."
هه‌روه‌کو رێبه‌ر ئۆجه‌لان ده‌ستنیشانی ده‌کات که‌ به‌جیهانیبوون و به‌رژه‌وه‌ندی پاوانخوازی سه‌رمایه‌ی جیهانی ئه‌و سنوورانه‌ی که‌ پێشتر بۆ هه‌مان مه‌به‌ستی پاوانخوازی دروستی کردبوون، ئه‌مڕۆ خۆی هه‌موو سنووره‌کان داده‌ڕمێنێت و كۆزمۆپۆلیتیكیانه‌ جیهان ده‌کات به‌ یه‌ک وڵات. له‌مباره‌یه‌وه‌ ده‌فه‌رمووێت: "جیهانەکەمان گەورەترین هەنگاوەکانى بە جیهانبوونى خۆی لەدوا چارەگی سەدەی بیستەمدا هاوێشتووە، کە لەگەڵ هەر سیستەمێکى مەزنى پەلهاوێشتن هاوێشتوویەتى. ئیتر هەروەکو بڵێى سنوورەکان هەڵگیراوە و جیهان بە تەواوى بۆتە گۆڕەپانى پەلهاوێشتن و بڵاوبوونەوە. هیچ پێویستى بەوە نەماوە بۆ راکێشانەوەى سەرمایە، توندوتیژی بەکار بهێنرێت. هەروەکو بڵێى سەرمایە دەپاڕێتەوە و ناخوازێت بیکێشنە دواوە. دەشێ بگووترێ جیهان بۆ سەرمایە بۆتە یەک وڵات. ڤەبوونى سەرمایە تەواو بووە. ئەوەی دواتر مەزنبوونى لایەنى چەندایەتى و گەمەی ئەم دەست و ئەو دەستکردنە."
مسۆگه‌ر شۆڕشی زانستی – ته‌کنۆلۆژی رۆڵێکی گرنگی له‌ نزمکردنه‌وه‌ و ته‌نانه‌ت بێواتاکردنی سنووره‌کان بینیوه‌ و جیهانی كردۆته‌ گوندێكی بچووكی پڕ له‌ كێشمه‌كێش. ئه‌مه‌ش له‌گه‌ڵ خۆیدا پێهه‌ڵگرتنێکی مه‌زنی له‌ ژیانی کۆمه‌ڵگاکانی مرۆڤایه‌تی به‌دیهێناوه‌. "دەتوانرێت پێشبینى ئەوە بکرێت کە دووەمین شۆڕشى مەزنى زانستى ــ تەکنۆلۆژى، ئەنجامە کۆمەڵایەتى، سیاسى و سەربازییەکانى زۆر گەورەتر و هەمیشەیى دەبێت. ئەوەى تواناى بەدیهێنانى هەیە، مەزنایەتى شۆڕشى زانستى، تەکنۆلۆژییە. تازە بەتازە ئەنجامەکانى دەردەکەوێت. یەکەمیان هەڵوەشانەوەى جەمسەرەکانە. هەڵوەشانەوەى یەکێتى سۆڤییەت یەکەمین ئەنجامى گرنگى ئەم شۆڕشەیە. هەرچەندە هۆکارى دیکەشى هەیە، بەڵام ئەو تێڕوانینە گشتییەى پەسند دەکرێت ئەوەیە کە؛ گرنگترین هۆکار ئەم شۆڕشەیە. دووەمین ئەنجامى گرنگ، لە دەستدانى گرنگى و بایەخى جارانى دەوڵەتى نەتەوەییە. بێگومان تا رادەیەکى مەزن سنوورەکان واتاى خۆیان لە دەستداوە. ئاشکرایە کە تەکنۆلۆژیاى گەیاندن رۆڵێکى شۆڕشگێڕى نائاسایى لەمەدا بینیوە. هەنگاونان و ئاراستەکردن بەرەو کۆمەڵگاى زانیارى هێندە خێرا بووە کە لەگەڵ هیچ قۆناخێکدا بەراورد ناکرێت. ئەنتەرنێت، بە تەنیا بۆخۆی دیاردەیەکى مەزنى شۆڕشگێڕانەیە. هەر شیکردنەوەیەکى تیۆرى ئەگەر ئەنجامە ئابوورى و کۆمەڵایەتى و سیاسى و سەربازى و شۆڕشى تەکنۆلۆژى ناوەکى و ئەلەکترۆنى و میکانیکى رەچاو نەکات، ناتوانێت ئەم قۆناخانە بەشێوەیەکى راست هەڵسەنگێنێت کە بەڕێوەچوون. تاوەکو ئەم هەڵسەنگاندنە راستەش پێشنەخرێت، ناتوانرێت پرۆگرامێکى سیاسى راست و ستراتیژى و تەکتیک پێشبخرێت. ئاشکرایە سەبارەت بەم بابەتە پێویستى بە وتووێژێکى قووڵ و رەخنە و رەخنەگرتن هەیە. گرنگترین هۆکارى ئەو قەیرانە ئایدیۆلۆژیەی لە ئارادایە، لاوازبوونى ئاستى ئەمجۆرە هەڵسەنگاندنانەیە... کاریگەرییەکانى چاخى راگەیاندن و گەیاندن کە رێگایان لەپێش بێواتاکردنى سنوورە سیاسیەکان و رەخساندنى رەوشێکى وەها کردۆتەوە کە رۆژانە بیست و چوار کاتژمێر زانیارى بەدەستبهێنرێت، بەشێوەیەک گەلانى لەیەکتر نزیک کردۆتەوە و بۆ ئەنتەرناسیۆنالیزمى راکێشان، لەهیچ قۆناخێکى مێژوودا نەبینراوە؛ دەرفەت و تواناکارى هاوکارى ئەنتەرناسیۆنالیستى هێندە زیاد بووە کە تاکو ئێستاکە نەبووە. ئەم پێشکەوتنەى کە تەکنۆلۆژیا رۆڵى سەرەکى تێدا دەبینێت، بۆ بەلاوەنانى ناکۆکییەکانى ناوخۆ و دەرەوە، رەوش و تواناکارى نوێى هێناوەتە ئاراوە. لەکاتێکدا ئەوە دیموکراتیزەبوونى کۆمەڵگا بەدیدێنێت و رێکخراوەکانى کۆمەڵگاى مەدەنى دەکاتە خاوەن هێز، ئەوا لەلایەکى دیکه‌شەوە لە میانەى پێشکەوتووترین ئامرازەوە هاوکارى نێونەتەوەیى دەستەبەردەکات".
به‌ڵام ئه‌مڕۆ له‌گه‌ڵ ئه‌وه‌ی پێشکه‌وتنه‌ زانستی و ته‌کنۆلۆژییه‌کان پاڵی به‌ زۆر 'سنوور'ه‌وه‌ ناوه‌ و دایڕماندوون و بێواتای کردوون‌‌، به‌ڵام سنوور و سنووربه‌ندی هێشتا هاوکێشه‌ دووانییه‌کانی پیرۆزی – نه‌فره‌تی، ماف – پێشێلکاری، سه‌رده‌ستی – ژێرده‌سته‌یی، وه‌ک سه‌رچاوه‌یه‌کی بنچینه‌یی کێشه‌ و ململانێ و ناکۆکییه‌كان له‌رۆژه‌ڤی مرۆڤایه‌تی ده‌رنه‌چووه‌. بۆیه‌ له‌کاتێکدا ئاراسته‌ی نزمکردنه‌وه‌ و لابردنی سنووره‌کان و یه‌کگرتنه‌وه‌ و ئاوێته‌بوونه‌وه‌ تادێت په‌ره‌ده‌سێنێت، که‌چی هێشتا 'سنوور' سنوورگیری بۆ ئه‌و ئاراسته‌یه‌ داده‌نێت و ده‌خوازێت له‌چوارچێوه‌ی ئه‌و هاوکێشه‌ دووانه‌ییانه‌ی باسمان لێیانه‌وه‌ کرد، گرنگێتی خۆی بپارێزێت.
سه‌ره‌ڕای هه‌موو ئه‌مانه‌ش، ئه‌گه‌ر له‌ئاستی جیهاندا سنووره‌کان هێشتا پرسگرییه‌ک بن، ئه‌وا مسۆگه‌ر له‌ خۆرهه‌ڵاتی ناویندا، که‌ یه‌که‌مین سنووره‌کانی پاوانخوازێتی و ده‌سه‌ڵاتدارێتی ده‌وڵه‌تی تێدا کێشراوه‌، بۆته‌ ته‌وه‌ری سه‌رجه‌م کێشه‌ و ململانێیه‌کان، کانگای ته‌واوی شه‌ڕ و پێکدادانه‌کان، زه‌مینه‌ی هه‌موو کاره‌ساته‌کان. له‌و رۆژه‌وه‌ی بیرۆکه‌ی سنووردانان و به‌دوایشیدا بیرۆکه‌ی سنووربه‌زاندن به‌ئه‌قڵی مرۆڤدا هاتووه‌، ملیاره‌ها مرۆڤ گیانی خۆیان له‌پێناوی داوه‌ و بوونه‌ته قوربانی، له‌ژماره ‌نه‌هاتووی گوند و شارۆچکه‌ و شار و وڵات وێران و خاپوور کراون... مسۆگه‌ر پشکی هه‌ره‌ زۆری ئه‌و قوربانی و وێرانکارییانه‌ش له‌ خۆرهه‌ڵاتی ناوین بووه‌. که‌چی ئه‌مڕۆ دوای هه‌زاران ساڵ له‌ دانان و هه‌ڵچنینی هه‌زاران سنوور و سنووربه‌ندییه‌‌کان هێشتا یه‌ک تاکه‌ سنووریش ره‌وایه‌تی خۆی به‌ده‌ستنه‌هێناوه‌ و نه‌یتوانیوه‌ نه‌بێته‌ کێشه‌ و نه‌بێته‌ مایه‌ی شه‌ڕ و وێرانکاری و تراژیدیا مه‌زنه‌کان. له‌کوێ سنوور هه‌بووه‌، له‌وێ سنووربه‌زاندنیشی به‌دوادا هاتووه‌، چه‌نده‌ سنوور خواستوویه‌تی ره‌وایه‌تی خۆی داسه‌پێنێ، ئه‌وه‌نده‌ش به‌سنووربه‌زاندن و تێکۆشانی هه‌مه‌لایه‌نه‌وه‌ ئه‌و ره‌وایه‌تییه‌ی ناڕه‌وا کردووه‌. سنوورپارێزان بۆئه‌وه‌ی سنوورێکی داهێنراوی خۆیان بپارێزن، ده‌یان سنووری دیکه‌ی خه‌ڵکانی دیکه‌ ده‌به‌زێنن. ئیدی سنووره‌کان بێسنوور بوونه‌ته‌ هۆی بێواتا بوونی مرۆڤ و ژیان و به‌ها مرۆڤایه‌تییه‌کان.‌ ئیدی "سنوور"ێك له‌ جیهان و خۆرهه‌ڵاتی ناویندا نه‌ماوه‌ خه‌ڵتانی خوێن نه‌بووبێت و نه‌بووبێته‌ گۆڕ و مه‌زاری هه‌زاران و ملیۆنان مرۆڤ. ئیدی هه‌موو سنوره‌كان خوێنیان لێده‌چۆڕێت!!.
له‌راستیدا؛ هه‌موو ئه‌و ئه‌قڵییه‌ت، سیسته‌م و هێز و لایه‌نانه‌ی خۆیان له‌سه‌ر بنه‌مای سنوور و زیاترکردنی ژماره‌ی سنووره‌کان و تۆکمه‌کردنی سنووره‌کان بونیادنراون، راسته‌وخۆ یان ناڕاسته‌وخۆ له‌ناو خولگه‌ی ده‌سه‌ڵاتپارێزی و ده‌سه‌ڵاتخوازی ده‌خولێته‌وه‌‌. پێچه‌وانه‌که‌یشی به‌هه‌مان شێوه‌ ده‌چێته‌وه‌ ناو هه‌مان خولگه‌وه‌، که‌ ده‌یه‌وێ كۆزمۆپۆلیتیكیانه‌ تایبه‌تمه‌ندی و جیاوازییه‌‌ سروشتبه‌خشه‌کان بسڕێته‌وه‌ و نه‌یانهێڵێت و له‌جێی ئه‌مه‌دا بیانکات به‌ یه‌ک تایبه‌تمه‌ندی و یه‌ک شت، بێ هه‌بوونی هاوشێوه‌كه‌ی و به‌بێ ئه‌وه‌ی جیاوازییه‌كان بهێڵێته‌وه‌. وه‌ک ئه‌وه‌ی خاوه‌ندارانی ئه‌قڵییه‌تی ده‌وڵه‌ت – نه‌ته‌وه‌ بانگه‌شه‌ی بۆ ده‌که‌ن و ده‌ڵێن: 'یه‌ک نه‌ته‌وه‌، یه‌ک ئاڵا، یه‌ک ده‌وڵه‌ت، یه‌ک.. یه‌ك ...' . واتا هه‌م ئه‌وانه‌ی سنوورپارێزن و ژماره‌ی سنووره‌کان زیاتر ده‌که‌ن، هه‌میش ئه‌وانه‌ی هه‌رچی جیاوازی و تایبه‌تمه‌ندی هه‌مه‌ڕه‌نگی سروشتی و سروشتی کۆمه‌ڵگاکان هه‌یه‌ ده‌یسڕنه‌وه‌ و ده‌یانه‌وێت یه‌کڕه‌نگ و یه‌ک تایبه‌تمه‌ندی و یه‌ک هه‌بوون هه‌بێت، به‌ ئه‌قڵییه‌ت و ره‌فتار و هه‌ڵوێستیان پێچه‌وانه‌ی راستینه‌ی هه‌مه‌ڕه‌نگیی سروشت و سروشتی کۆمه‌ڵگان.
ئه‌و کێشمه‌کێشه‌ی ئێستا له‌ئارا دایه‌ و سنوور ته‌وه‌ریه‌تی، کێشمه‌کێشێکی قووڵه‌ و ره‌گی خۆی تا سه‌رده‌می هه‌نگاوه‌ سه‌ره‌تاییه‌کانی به‌کۆمه‌ڵگابوون و دابه‌شبوونی باوه‌ڕی و ره‌گه‌زی و چینایه‌تیانه‌ رۆده‌چێت. هیچ كاتێك سنووربه‌ندی له‌ رۆژه‌ڤی كۆمه‌ڵگاكان ون نه‌بووه‌ و هه‌ر جاره‌ی به‌شێوه‌یه‌ك خۆی كردۆته‌ ته‌وه‌ر و ته‌واوی سه‌رنجه‌كانی بۆ لای خۆی راكێشاوه‌. له‌و رۆژه‌وه‌ی که‌وا تیره‌یه‌ک ته‌وته‌مێکی جیاوازی له‌ته‌وته‌مێکی دیکه‌ په‌رست و پیرۆزیی به‌ ته‌وته‌مێک و نه‌فره‌تی له‌ ته‌وته‌مه‌كانی دیکه‌ کرد، له‌و رۆژه‌وه‌ی یه‌که‌م په‌رژین بۆ ره‌ز و باخچه‌یه‌ک هه‌ڵچنرا، له‌و رۆژه‌وه‌ی شوێنێك ده‌ستنیشان كرا و یه‌که‌م ناو له‌یه‌که‌م شوێن نرا و خاوه‌نه‌كه‌ی ده‌ستنیشان كرا، له‌و رۆژه‌وه‌ی تیره‌یه‌ك هێرش و په‌لاماری برده‌ سه‌ر تیره‌یه‌كی دیكه‌، ئیدی له‌و رۆژانه‌وه‌ تا رۆژی ئه‌مڕۆ سنوور زۆر هێمای له‌گه‌ڵ خۆیدا هه‌ڵگرتووه‌، وه‌ك چۆن پیرۆزی و نه‌فره‌تی له‌هه‌ناوی خۆیدا هه‌ڵگرتووه‌، ئه‌وا له‌هه‌مانكاتیشدا بۆته‌ هێمای "موڵكییه‌ت، باڵاده‌ستێتی، مه‌ترسی، توندوتیژی ... هتد.
ئه‌وه‌ی سه‌رنجڕاكێشه‌ هه‌موو ئه‌مانه‌ش له‌ گه‌وهه‌ری ده‌سه‌ڵاتدارێتی و ده‌وڵه‌تگه‌راییدا هه‌ن، به‌ڵام له‌به‌رامبه‌ر سیسته‌می ده‌وڵه‌تگه‌رایی و ده‌سه‌ڵاتخوازییدا، گه‌لان و كۆمه‌ڵگاكانیش به‌زۆر شێوه‌ هه‌وڵی ئه‌وه‌یان داوه‌ له‌نێو هیچ جۆره‌ سنوورێكی جوگرافیایی داسه‌پێنراوی ده‌سه‌ڵات و ده‌وڵه‌تدا خۆیان قه‌تیس نه‌كه‌ن. ته‌نانه‌ت هه‌ندێك له‌ پێكهاته‌ كۆمه‌ڵایه‌تی و ئه‌تنیكییه‌كان بۆ ئه‌وه‌ی ملكه‌چی سنووره‌ داسه‌پێنراوه‌كان نه‌بن، خۆیان داخراو هێشتۆته‌وه‌ و به‌دوور له‌ ئاوه‌دانییه‌كانی ده‌سه‌ڵات و ده‌وڵه‌ت ژیانی سروشتی و كۆمه‌ڵایه‌تی خۆیان گوزه‌راندووه‌. هه‌روه‌ها ته‌ڤگه‌ره‌ نهێنییه‌كان (باتینییه‌كان)یش به‌هه‌مان شێوه‌ به‌ شاراوه‌یی مانه‌وه‌یان به‌ مه‌رجی مسۆگه‌ربوونی به‌ ئازادی ژیانیی خۆیان زانیوه‌ و كرانه‌وه‌یان به‌ڕووی ده‌سه‌ڵاتدارێتیدا به‌ جۆرێك له‌ خۆ سنووربه‌ندكردن و ته‌سلیمییه‌ت به‌ ژیانی نێو سنووره‌كانیان له‌ قه‌ڵه‌م داوه‌.
ئیدی هه‌زاران ساڵه‌ ئه‌و كۆمه‌ڵگا و گه‌ل و ئه‌تنیك و ته‌ڤگه‌رانه‌ هه‌موو هه‌وڵێكیان ئه‌وه‌ بووه‌ كه‌وا له‌ ده‌ره‌وه‌ی سنووره‌ كێشراوه‌كانی ده‌وڵه‌ت و ده‌سه‌ڵاتدا بژین. رێبه‌ر ئۆجه‌لان ئه‌و سیسته‌م و شێوازی ژیانه‌ی ده‌ره‌وه‌ی ده‌وڵه‌تگه‌رایی و ده‌سه‌ڵاتخوازیی به‌ سیسته‌می كۆنفیدراڵیزمی دیموكراتی ناوزه‌د كردووه‌. له‌ سیسته‌می كۆنفیدراڵیزمی دیموكراتیدا، كه‌ ته‌واو پێچه‌وانه‌ی سیسته‌می ده‌وڵه‌تگه‌راییه‌، سه‌رتاپای ئه‌و سنوورانه‌ی ده‌وڵه‌ته‌كان كێشاویانه‌، به‌بنه‌مای خۆپاراستن و ئاسایش و كامه‌رانی گه‌لانی نابینرێت. به‌ڵكو په‌سندكردنی ناسنامه‌ و ئیراده‌ و تایبه‌تمه‌ندی و جیاوازییه‌ سروشتبه‌خشه‌كان به‌بنه‌مای بونیادنانی خۆی ده‌بینێت. له‌م سیسته‌مه‌دا هه‌موو جیاوازییه‌كان خۆیان گوزارشت له‌ بوون و چییه‌تی (ماهییه‌ت)ی خۆیان ده‌كه‌ن، پێویست به‌ هیچ سنوورێك و سنووربه‌ندییه‌ك و ده‌سه‌ڵاتێك ناكات تا بپارێزرێت و گوزارشتی لێبكات. له‌ سیسته‌می كۆنفیدراڵیزمی دیموكراتییدا له‌بری چه‌مكی باڵاده‌ستیی " یه‌ك گه‌ل و نه‌ته‌وه‌، یه‌ك ئایین و ئایینزا، یه‌ك ئاڵا و دروشم، یه‌ك ده‌وڵه‌ت و سنوور" سه‌رجه‌م ئه‌و پێكهاته‌ چاندی و باوه‌ڕی و كۆمه‌ڵایه‌تی و ئه‌تنیكیانه‌ی هه‌ن، ناسنامه‌ و ئیراده‌یان، به‌هه‌موو راستینه‌ مرۆیی و دیموكراتییه‌كانیان، په‌سند ده‌كرێن و توانستی به‌یه‌كه‌وه‌ژیانی ئازادانه‌ بۆ خۆیان و ئه‌وانیتریان ده‌ره‌خسێنن و شكۆمه‌ندانه‌ ده‌ژین. كاتێك ژیانێكی وه‌ها شكۆمه‌ند و ئازاد بۆ هه‌موو لایه‌ك مسۆگه‌ر ببێت چ پێویست به‌ سنوور و سنووربه‌ندی هه‌یه‌؟! كه‌ سنووره‌كان نه‌مێنن ئه‌وا مسۆگه‌ر سنووربه‌زاندنه‌كانیش نامێنن. ئه‌مه‌ش كاتێك دێته‌دی كه‌ سنووره‌ ناسروشتییه‌كان به‌ر له‌وه‌ی له‌سه‌ر جوگرافیای گۆی زه‌وی بێواتایان بكه‌ین، ده‌بێت له‌ ئه‌قڵییه‌تی خۆماندا، له‌ فه‌رهه‌نگی ژیانماندا بێواتایان بكه‌ین. ئیدی پێویسته‌ سنووره‌كان له‌ ئه‌قڵ و خه‌یاڵ و ژیانی خۆماندا سنووربه‌ده‌ریان بكه‌ین. ئه‌گه‌رنا مێژوو و ئه‌مڕۆ ئه‌وه‌یان یه‌كلایی و مسۆگه‌ر كردۆته‌وه‌ كه‌ ژیانێكی ئازاد، ئارام، ئاشتی، دادپه‌روه‌ر، یه‌كسان و دیموكرات ته‌نیا به‌ بێواتاكردنی سنووره‌كانی ده‌سه‌ڵاتخوازانی پاوانخواز و گه‌ڕاندنه‌وه‌ی واتا بۆ هه‌موو جۆره‌ جیاوازییه‌ سروشتی و كۆمه‌ڵایه‌تییه‌كان دێته‌دی.

